
কেনে কৃষ্ণে এত বৰ কৰস অকাৰ্য্য। 

নোবোলাই কেনে চুৰি কৰ তৰুবৰ॥

তিৰীৰ ফুলক লাগি এত বৰ সাদ। 

এভো ছাৰি দেস তৰু নৌক পৰমাদ॥



ক্ৰোধিয়া বোলন্ত কৃষ্ণে শুন পুৰন্দৰ। 

মোক কেনে এত বোল বলস বৰ্ব্বৰ॥ 

সত্যভামা চৰণত পৰিয়া সাক্ষাত। 

প্ৰসন্ন কৰায়া তাঙ্ক নেস পাৰিজাত॥



কোন চাৰ ফুল তাত মোৰ কাৰ্য্য নাই। 

প্ৰিয় সত্যভামা সে তাহাৰ অধিকাই॥

কৃষ্ণ বাণী শুনি শচী বুলিবে লাগিল। 

এবেসে আমাৰ সবে মৰ্য্যদা ৰহিল॥



যাহাৰ চৰণ সেৱে সুৰাসুৰ লোক। 

হেন ইন্দ্ৰে মানুষীৰ চৰণে ধৰোক॥

তবে আপোনাৰ পুষ্প আনোক খুজিয়া। 

ইকি কদৰ্থনা কোনে থাকিবে সহিয়া॥



কেনে সুৰৰাজ কত সহ অপমান। 

হাতে ব্ৰজ ধৰি যাই পাৰিজাত আন॥ 

দেখো সত্যভামা কাৰ উৰুৱায়ে চাই। 

অভক্তৰ বেটীক আমাৰ শঙ্কা নাই॥



বৈশম্পায়নে বোলে কথা শুনা নৰেশ্বৰ। 

শচী বাক্যে সত্যভামা ক্ৰোধে জৰজৰ॥

গোবিন্দ গহে বোলে শুন আবে শচী। 

নৰকৰ নিকাৰত আছিলিহি পছি॥



মোৰ স্বামী প্ৰসাদত আপদ তৰিলি। 

আবে অভাগিনী সবে গুণ পাসৰিলি॥

কোটি কোটি ব্ৰহ্মাণ্ডৰ নাথ মোৰ স্বামী। 

কৃষ্ণৰ কামিনী জগদ্বন্দনী সে আমি॥

ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

